25 desember 2007

kersfeesdiens

liturgiese voorstel

Fokusteks:

Jesaja 62:1-12 

Ander tekste: 
Psalm 97; Titus 3:4-7; Lukas 2:8-20 

Inleiding

Kersfees is die viering van die geboorte van Jesus. Dit gaan in hierdie fees oor die misterie dat God in Christus mens geword en onder ons kom woon het. Dit is nie net nog ’n geboorte wat herdenk word nie, maar die koms van die Een wat deur God gestuur is as Verlosser van die wêreld. Dit is daarom belangrik om ’n gemanipuleerde sentimentaliteit in die erediens en prediking op Kersdag te vermy.

In groot dele van die Westerse kerk het die gebruik ontstaan om drie eredienste op Kersfees te hê: ’n diens om middernag, ’n volgende diens vroeg op Kersoggend en ’n derde diens in die loop van  Kersdag. Vir elkeen van hierdie dienste is daar in die Leesrooster ’n reeks tekste. In die NGK en die VGK het ons egter nie die gebruik om drie dienste te vier nie en daarom word voorgestel dat die drie reekse tekste van jaar tot jaar afwisselend gebruik word in die één Kersdiens wat in ons kerkfamilie gebruiklik is. Die tekste wat vanjaar vir hierdie liturgiese riglyne gekies is, is dié wat bedoel is vir die middernagdiens op Oukersaand.

Die karakter van die Kersdiens is een van uitbundige vreugde. Dit kan uitdrukking vind in die sang en musiek wat in die diens gebruik word. Sing meer as die gewone aantal liedere (kies gerus meer liedere as die wat hieronder aangegee word). As dit prakties uitvoerbaar is, maak van ’n koor en soliste gebruik, terwyl die begeleiding aangevul word met ’n verskeidenheid instrumente (trompette, fluite en viole). Die liturgiese kleure vir Kersfees is wit, geel en goud en kan gebruik word op baniere en ander versierings in die aanbiddingsruimte. Gepaste simbole vir Kersfees is die krip, die geskenke van die wyse manne en die Betlehemster.

In gemeentes waar die Adventskrans gebruik word, is daar verskillende gebruike. Sommige gemeentes verkies om al vier Adventskerse reeds voor die Kersdiens te laat brand en die middelste Christuskers by die aanvang van die diens aan te steek. In ander kerke is dit weer gebruiklik om die Adventskrans op die vier Adventsondae te gebruik en op Kersdag slegs die Christuskers aan te steek. In die liturgie hieronder word voorgestel om al vier die Adventskerse by die aanvang van die Kersdiens aan te steek en die Christuskers daarna. Op dié manier word persone wat nie op die vorige Adventsondae in die erediens was nie, nie uitgesluit van die handelinge wat daarmee gepaard gaan nie.

Diensorde

god VERSAMEL ONS VOOR HOM

Aanvangslied

Lied 201:1, 2 “Lofsing die Heer, buig voor Hom neer”

Voorganger 1:
Ons vier vandag Kersfees – die fees 
van Christus se geboorte toe God se 
Seun mens geword en onder ons kom 
woon het.

Voorganger 2:
Terwyl ons hierdie kerse aansteek, 
dank ons God vir die hoop wat ons 
van Hom ontvang (steek die eerste 
kers aan), vir die vrede wat Hy skenk 
(steek die tweede kers aan), vir die 
vreugde wat Hy ons harte uitstort 
(steek die derde kers aan) en vir die 
liefde waarmee Hy ons verlos (steek 
die vierde kers aan).

Voorganger 1:
Ons dank God omdat Hy sy Seun vir 
ons gegee het.



Ons dank Hom omdat sy lig deur 
Christus in die wêreld ingekom 



en dit vir ons moontlik gemaak het om 
tot die lig te kom 



en as verlostes in die lig van Christus 
te 
lewe.

Gemeente:

U is Immanuel, God met ons.



U is vir ons die bron van lig en lewe



(teek die Christuskers aan).
Voorganger 2:
Kom ons bid saam:



Liefdevolle God en Hemelvader, 
Immanuel, 



Ons dank U dat U God met ons is 



en dat U u Seun gestuur het om onder 
ons te woon en ons na die ware lewe te 
lei.



Gee dat die hoop, die vrede, die 
vreugde en die liefde 



waarvan ons in die tyd van Advent 
gehoor het, 



’n volle werklikheid in ons lewe sal 
wees – ook nou waar ons U aanbid en 
dien. 



Deur Jesus Christus ons Here – nou en 
vir ewig.  Amen.

Gemeente:

Lied 201:3 “Lofprys die Heer, besing 
sy Naam”

Aanvangswoord

Lukas 2:14 

Seëngroet

Psalm 97:12

Lofsang 

Lied 365:1-3 “Hoor die blye eng’lelied”; NSG 69  en 345:1-4 “Kom, alle getroues”

Geloofsbelydenis 

By ’n feesgeleentheid soos Kersdag kan gerus van die Geloofsbelydenis van Nicea gebruik gemaak word.

Lofsang 

Lied 353 “Die Heiland is gebore”; NSG 71

DIENS VAN DIE WOORD 

Gebed  

Sang

Lied 344/NSG 77 “O die goeie tyding, o die blye tyding” of Lied 369 “Ere aan God” (as kanon gesing).

Skriflesing uit die Ou Testament

Jesaja 62:1-12

Skriflesing uit die Psalms

Psalm 97

Skriflesing uit die Nuwe-Testamentiese briewe

Titus 2:11-14

Skriflesing uit die Evangelies

Lukas 2:8-20

Prediking

DIENS VAN DIE TAFEL 

Kerslitanie

Voorganger:
In ons wêreld,


soos in die skoot van Maria . . .

Almal:
Kom, Here Jesus.

Voorganger:
In al die vergete plekke,


soos in die stal van Betlehem . . .

Almal:
Kom, Here Jesus.

Voorganger:
Bring hoop in die lewe van armes;


bring omsigtigheid in die lewe van magtiges;


bring rus in die lewe van vermoeides;


bring onrus in die lewe van oorgerustes.


In ons lewe en in ons verlangens,


wie ons ook al is . . .

Almal:
Kom, Here Jesus.

Voorganger:
Dit is die goeie nuus:


Christus is gebore.


Christus kom weer.


En geseënd is elkeen wat wag op sy koms.

Almal:
Kom, Here Jesus! Kom gou!  Amen.

Sang

Lied 367 “Ere aan God”

Instellingswoorde

Uitdeling en kommunie

Sang

Lied 348 “Stille nag, heilige nag”; NSG 76

Gebed

Offergawes

UITSENDING

Slotsang

Lied 364 “Herders op die ope velde”

Seën 

Voorganger:
Mag die God van die engele wat Christus se geboorte aangekondig het,


vreugde in julle harte bring op hierdie dag en vir altyd.

Gemeente:
Amen.

Voorganger:
Mag die God van liefde wat sy enigste Seun vir ons gegee het, 


julle lewe met liefde en vrede vul.

Gemeente:
Amen.

Voorganger:
Mag Immanuel, God met ons, met julle wees in alles wat julle doen, 


totdat Hy julle in sy ewige koninkryk laat ingaan.

Gemeente:
Amen.

Voorganger:
Die almagtige  God, Vader, Seun en Heilige Gees, seën julle, nou en vir ewig.

Antwoord

 Lied 315 “Amen” 

preekstudie – JESAJA 62:1-12

Teks en konteks

Struktuur van passasie(s)

Beide Jesaja 60 en 62 word gedomineer deur verwysings na Sion-Jerusalem. Hierdie hoofstukke omsluit op hulle beurt Jesaja 61, ’n hoofstuk oor die gesalfde Dienaar van die Here. Genoemde drie hoofstukke staan in die nouste verband met mekaar. Jesaja 62 word gevolg deur 63:1-6 waar die Here as krygsman voorgestel word. Dié voorstelling vorm op sy beurt ’n spieëlbeeld met Jesaja 59:15b-21 waar die Here ook as kryger uitgebeeld word. Dit is duidelik dat ook die laasgenoemde twee passasies met mekaar in balans is. Dit beteken onder andere dat alles wat in Jesaja 62 gesê word, ten minste in verband met hoofstuk 59 tot 63 gebring moet word. Saam vertoon hierdie passasies ’n oorkruispatroon (of koniese patroon) waarvan Jesaja 61 die spits vorm:

a


59:15b-21
Die Here as Kryger

 

b

60:1-22


Sion-Jerusalem




c
61:1-11 



Die Dienaar van die Here


b

62:1-12 


Sion-Jerusalem




a


63:1-6 

Die Here as Kryger



Vervolgens word op Jesaja 62 gefokus. Die hoofstuk vertoon meer as een oorkruisrangskikking. Van die brandpunte is die volgende: Vers 1-2a en 12 verwys na die nuwe naam wat God aan sy stad/volk sal gee en omraam dus die hele hoofstuk. Binne hierdie omlysting vind ons ’n volgende, naamlik vers 4b-5 en 11, wat aankondig dat God na sy volk terugkeer. Die eerste gedeelte van die hoofstuk (1-7) word op sy beurt ook omraam deur vers 1a+b-6, 7 wat die wêreldwye hoë status van Sion-Jerusalem beklemtoon. ’n Verdere mini-struktuur kom na vore in vers 4 en 5: Nie meer genoem//sal genoem word//behae en getroud wees (4); soos ’n jonkman ’n jongedogter trou//so sal jou kinders jou trou; soos ’n jongman bly is oor die bruid//so sal jou God oor jou bly wees (5). 

Jesaja 62:1-12 skematies voorgestel:

A  1-2a: 
Nuwe naam

B  1a+b: 
Wêreldwye status van Sion

C  4b-5: 
God keer na sy volk terug

Vers 4

A
Jy sal nie meer genoem word (die) “Banneling/ 
Verlatene” nie

b
en jou land sal nie meer genoem word (die)

“Wildernis” nie

a1

maar jy sal genoem word “Hefsiba”

b1

en jou land (die) “getroude”

a2

want die Here het ’n welbehae in jou

b2

en jou land sal getroud wees

Vers 5

a
Soos ’n jonkman ’n jongedogter trou

b
so sal jou kinders jou trou

a1
en soos die bruidegom bly is oor die bruid

b1
so sal jou God oor jou bly wees

B  6-7: Wêreldwye status van Sion

C   11: God keer na sy volk terug 


A   12: Nuwe naam

In hierdie diagram hoort die hoofletters aan die begin (A, B en C) en einde (B, C en A) van die passasie bymekaar. Die twee stelle uitsprake vorm ’n spieëlbeeld van mekaar. Binne laasgenoemde omraming vorm vers 4-5 ’n onderskeie eenheid. ’n Soortgelyke groepering en strukturering as hierbo word dus in hierdie tekste gevind (vgl bv a, a1 en a2; b, b1 en b2).

Ander ontleed Jesaja 62 soos volg:

a
Die Here sal nie swyg nie totdat Sion-Jerusalem

wêreldberoemd is (1-2a)

b
Die Here neem beledigende name van Sion-

Jerusalem weg en gee nuwe eervolle name (2b-5)

a
Boodskappers herinner die Here aan Sion-

Jerusalem se uitstaande wêreldstatus (6-7)

b
God se belofte om die land van Israel van vyande

te bevry (8), die Here geprys (9)

Spil:
Oproep aan nasies om weg vir Israel voor te


berei (10)

b

Die Here sweer dat Sion-Jerusalem


wêreldstatus sal kry (11)

a

Sion-Jerusalem kry nuwe name (12)

In hierdie diagram hoort al die a’s en b’s onderskeidelik bymekaar.

Die eerste gedeelte van die hoofstuk word gedomineer deur die selfopwekking van die profeet en die aansporing van wagte/boodskappers wat op die mure van die stad (of wat daarvan oorgebly het of herbou is?) uitgeplaas is, om die Here te hou by sy beloftes om aan Sion-Jerusalem wêreldwye roem te verleen (vgl ook 
Jes 42:14, 64:11; Ps 83:2(1); Sag 1:12). Die tweede gedeelte van die hoofstuk word voorafgegaan deur die gewigtige stelling dat die Here ’n eed afgelê het dat Hy ’n einde sal maak aan die gewoonte van Israel se vyande om die land van sy rykdomme te beroof en te stroop van alles wat verteer kan word (8-9a).

Gevolgtrekking. Dit blyk dat al hierdie literêre rangskikkings, afsonderlik en gesamentlik geneem, die klem laat val op die optrede van die Here wat met ’n eed belowe dat Hy na sy volk sal terugkeer en Sion se nuwe status bevestig deur nuwe name. Miskien sal dit loon om een of meer van hierdie uiteensettings met behulp van Power Point onder die aandag van gemeentelede te bring. Dit kan lidmate help om die kernmomente van ’n passasie vas te stel en die boodskap daarvan raak te sien.

Vertaalprobleme

1. Een van die Hebreeuse woorde wat in 62:11 gebruik word (jš‘k: snw plus suffiks 2e vr ekv), beteken: “verlossing”,  “redding” of “uitkoms”. Aangesien die betrokke hoofstuk(ke) gewoonweg in verband met die Babiloniese ballingskap gebring word, sal genoemde “verlossing” (“redding”, “uitkoms”) op bevryding van die verdrukking in die ballingskap dui. Die woord kom ook elders in hierdie vorm voor (Jes 17:10, vgl 51:5, 61:10; 45:8). Die 1953-vertaling volg die Masoretiese teks: “jou heil (kom)”. Die 1983-vertaling lui egter by die betrokke teks: “Hy wat jou red (kom) (jš‘k bۥ: ww  qal 3e ml ekv of qal ptc). Laasgenoemde vertaling volg die Septuagint (Gr soi ho soter – Heb mwšj‘k – BH 1973³). So word die Here as die Verlosser van sy volk voorgestel. Gronde vir so ’n vertaling kan ook wel gevind word in die tweede gedeelte van vers 11 waar die Here as die subjek optree in die verdere handeling(e) wat daar beskryf word. God skenk nie net verlossing nie, Hy is die Verlosser. Beide die Masoretiese teks en die Septuagint word deur talle vertalings ondersteun.

2. Sommige stel voor dat die woord wat in Jesaja 63:4 (vgl 61:2; 34:8) gewoonlik met “wraak” vertaal word (Heb nqm), verkieslik vertaal word met “beloning”, of “redding” (“requital”, vgl “requite”, “rescue”), in die sin van: “herstel van heelheid/volkomenheid”. Voorstanders van so ’n vertaling wys op Ugaritiese parallelle. Die betekenis van “heelheid” gaan volgens sommige terug na die tyd toe Israel nog nie ’n staat was nie (kyk egter verderaan).

Preekvoorstel

Die Here verlos sy volk uit ballingskap, gee aan hulle nuwe name en promoveer Sion tot wêreldsentrum van sy koninkryk ten aanskoue van al die nasies.

Jesaja 62 kondig aan dat die wêreldwye roem wat God aan Sion-Jerusalem belowe het, ’n werklikheid sal word. In die proses word die Naam van die Here die God van Israel bo almal en alles vereer. Die verlossing van Israel uit ballingskap vorm deel van die belofte. Die verlossing word aan ’n persoon gekoppel. Aanvanklik dink die skrywer hier aan ’n Persiese kryger (nl Kores – Jes 44:28; 45:1), dus ’n militêr-politieke figuur. Die skrywer het ook reeds aan ’n ander figuur begin dink wat hierdie taak sal volbring, naamlik die Dienaar van die Here. Hierdie figuur word in passasies beskryf wat met die van Kores oorvleuel, maar hulle ook in die skadu stel. Weer eens, die Figuur staan sentraal in hierdie gedeelte van Jesaja (vgl 42:1-4; 49:1-7; 50:4-11; 52:13-53:12; 61:1-11).

Die profeet fokus op Jerusalem. Hy beskryf die stad in gloeiende woorde: dit is vergelykbaar met ’n fakkel wat in die donker brand; word deur almal opgemerk; kry ’n nuwe naam; en word voorgestel as ’n kroon/tulband in die hand van die Here (1-3). Die verhouding tussen die Here en sy volk word uitgebeeld in terme van ’n bruilofsviering (4b-5). Daar bestaan vandag nog ’n Joodse gewoonte dat bruid en bruidegom na hulle huweliksbevestiging saam met al die bruilofsgaste deur die strate in die Joodse gedeelte van die ou stad van Jerusalem paradeer. Om so iets te kan sien, is nogal aangrypend. Die inwoners van die stad word aangespoor om die weg te berei vir die ballinge wat uit Babel sal terugkeer (10).

Beide Jesaja 60 en 62 handel oor die nuwe Jerusalem as woonplek van die Here en plek van rus vir sy volk. Jesaja 60 dui aan hoe die nuwe Jerusalem oorstroom word met die rykdom van die nasies. Jesaja 62 borduur voort op hierdie gedagte, maar daar word gebid dat die Here sy beloftes in hierdie verband sal waar maak.  

Die “eindes van die aarde” (Jes 62:11). Omdat die Here die Skepperkoning is, geniet hy wêreldwye erkenning (vgl 60:6a, 7c, 9d, e, 13c; Sion 60:3, 4, 5b, 6a, 7a+b, 8, 9a, 10a, 11b, 13a, 15). Die aanbidding in hierdie hoofstukke is dus nie op Sion-Jerusalem gerig nie, maar op die Here wat in sy midde regeer (vgl 60:14). Hoofstuk 62 bied waardevolle ondersteuning aan die feit dat die Here op grond van sy skeppingsdade Koning is. Die uitdrukking “eindes van die aarde” gee ’n besondere profiel aan Jesaja 62. En daarmee word ons weer teruggevoer na die fokuspunt van die passasie.

Afgesien van talle funksies wat hierdie uitdrukking elders in die Ou Testament verrig (Jes 5:26; 13:5; 40:10, 28; 48:20; 41:9; Deut 28:49, 64; 30:4; Ps 19:5; 46:10; 61:3; 65:9; 135:7; Jer 10:13), is dit veral die plek waar die Here sy absolute koningsmag oor oorloë (Ps 46:10) en oor alle dinge (Ps 135:7; Jer 10:13) uitoefen omdat Hy die eindes van die aarde geskep het (Jes 40:28). Om hierdie perspektief in fokus te kry en te waardeer, moet ons met die volgende rekening hou. In sy belofte aan Abraham word dit duidelik dat God reeds sedert die skepping sy oog op die verlossing van die ganse mensheid gehad het (Gen 15; 17:4 ev). ’n Nuwe dimensie kom nou na vore: Onmiddellik na die verwysing na die skepping van die nuwe hemel en aarde vernou die fokus na die skepping van Jerusalem en sy mense (Jes 65:17 ev). Die rede vir hierdie fokus op Jerusalem en haar inwoners dui nie op ’n verskraling van die heil of onverskilligheid teenoor die res van die mensheid nie, maar hang saam met die Here se verkiesing van en sy verbond met Israel. Israel tree as hermeneut vir die volke op. In sy handelinge met Israel sal die Here tot aan die eindes van die aarde bekend word. Die gebeure is die resultaat van die skeppende verlossingswerk van die Here (Jes 61:7, 9, 11). In sy plan om bekend te word onder die volke, maak die Here gebruik van die ambivalente, paradoksale karakter van Israel: Die oorblyfsel van Israel wat in die nuwe Jerusalem (Jes 65:18) woon, staan enersyds vir die Lig wat die Here laat uitstraal na die eindes van die aarde (hfst 60) omdat Jerusalem deur Hom tot ’n Lof op aarde gemaak word (Jes 62:7). Hierdie mense word genoem: die geseëndes van Israel (Jes 61:9; 65:23). In aansluiting hierby kan gesê word dat die Here selfs deur dié wat sy oordeel (voorlopig) ontvlug het, sy hoë aansien onder die nasies sal laat blyk (Jes 66:19). Die vervloektes se verkorte (Jes 65:20), afgesnyde lewe (Jes 66:24) verkondig andersyds aan alle mense die oordeel van die Here. In hierdie seën- (’n lang lewe en ’n nageslag – Jes 61:9; 65:23) en vloekterme (’n verkorte lewe – Jes 65:20; 66:24) wat niks anders as verbondsterme is nie, handel die Here hermeneuties deur Israel met die wêreld. Die enigste wyse waarop die Here sy heil aan die wêreld bring, kry uiteindelik volledig gestalte in die Dienaar wat dien as ’n Verbond vir die volke en ’n Lig vir die nasies (Jes 42:6). Die kerk van die Nuwe Testament vervul ’n soortgelyke funksie; ’n mens kan selfs van ’n missionêre handeling praat.

Die Here as Krygsman. Soos reeds aangedui, hou die betrokke passasies ook verband met ander omringende gedeeltes wat die betekenis medebepaal. So verneem ons dat die Here volgens Jesaja 59:15b-21 as kryger sy volk gaan verlos. Dieselfde idee word in 63:1-3 aangetref. Beide 59:15b-21 en 63:1-3 dui die aard van die verlossing aan. In hierdie passasies verneem ons dat God sy volk op ’n manier gaan verlos wat ons nie verwag nie – op gewelddadige wyse. God gaan die ondergang van sy vyande bewerk om sy volk te bevry. Daarom word die Here in die teks as krygsman voorgestel. Miskien staan die idee van die sogenaamde “losser” (Heb go’el) ook op die agtergrond, dit wil sê die persoon wat wraak neem op die een wat ’n stamverwant te na gekom het. Die relevante werkwoord in die teks word met “bevlek” (“rooi gemaak” 1983-vert) vertaal (Jes 63:3c), maar in vers 4 met “verlostes”. In 62:12a word dit ook met “verlos” vertaal. Ons kan nie van die moontlikheid loskom nie, naamlik dat die idee van die wraak van die losser moontlik deel vorm van die betekenisveld van die passasie. In die stryd om verlossing gaan bloed vergiet word. Wanneer iemand die parskuip trap, word sy klere met druiwesap bevlek. As die kryger in hierdie intense stryd die nasies vertrap, word sy klere met bloed bevlek.

Die gewelddadige voorstelling van die verlossing in die Ou Testament word egter nie as die finale optrede van God geteken nie. Dit kan vasgestel word uit onder andere Jesaja 61 ’n hoofstuk wat nie slegs ’n eenheid met die ander hoofstukke vorm nie, maar in die sentrum daarvan staan. En, die Dienaar van die Here word wel voorgestel as Iemand wat wraak neem, maar terselfdertyd mense troos en heelmaak (Jes 61:1-11).

Nuwe Testament. Reeds in onder andere Jesaja 2:4 en 11:3-4 onderskeidelik het die profeet die troosbeloftes van God aan die Spruit van Dawid gekoppel. In die Nuwe Testament hoor ons die belofte van verlossing/uitkoms sterker opklink (oa Matt 1:21; Luk 1:26-2:20) om uiteindelik in die geboorte van Jesus Christus, die Verlosser van die wêreld, sy finale beslag te ontvang.

Nie kinderspeletjies nie. Indien daar ’n kontinue lyn van hierdie Ou-Testamentiese passasie van Jesaja 62 af na die Nuwe Testament loop, veral in terme van die aankondiging van die heil wat kom, sal die prediker ook deeglik moet rekening hou met die ander aspek van God se ingryping, naamlik dat die verlossing ten diepste nie gekenmerk word deur sentimentele praatjies en/of die soeke na konsensus om versoening te bewerk nie. Die verlossing bestaan daarin dat mense, of eintlik een mens, ondergaan. Want in die Nuwe Testament leer ons dat God voorlopig die uitroei van sy vyande met die doel om sy volk te verlos, opgeskort het tot Hy weer aan die einde van die tyd daarmee sal voortgaan, soos die boek Openbaring duidelik stel. Maar in die tussentyd, tussen die verlossing van Israel uit die Ballingskap en die eindtydlike oordeel, sal geen vyand van God betaal vir die verlossing van sy volk nie: Net een mens sal vir daardie doel sterf. Hierdie kentering in God se verlossingsplan sien ons reeds in Jesaja se voorstelling van die Dienaar van die Here wat nie net wraak uitoefen nie (Jes 61:2), maar dat dieselfde Dienaar ook sal sterf vir ander (Jes 52:13-53:12) en dus die wraak van God absorbeer. In die Nuwe Testament rig die Here sy optrede rondom die verlossing slegs op sy Seun Jesus Christus. God gee Hom oor aan die dood. Sy bloed vloei. Tot heil vir almal wat glo.

Kersfees, eerste toneel van die verlossingsdrama. Gewoonlik word boodskappe op Kersfees gekenmerk deur vreugde oor die aankondiging dat God op pad is, dat Jesus aan ons die heil skenk. Natuurlik het daar blydskap opgekom in die harte van hulle wat hierdie woorde destyds gehoor het en vandag nog hoor en lees. Ons word egter daaraan herinner dat die eerste Christene nie Kersfees gevier het nie. Ons moet egter onthou dat Kersfees, die geboorte van ons Here Jesus, slegs die eerste toneel in die drama van die verlossing is. Die tweede toneel word ingelui deur sy kruisdood. Nie al die evangelies bevat geboorteverhale nie. Almal bevat egter verhale van die kruisiging. 

Kinders. Sommige is oortuig dat die gewelddadige sy van die Godsbeeld, veral soos dit in die dood van Jesus na vore kom, nie aan klein kinders vertel moet word nie. Daar moet eerder gekonsentreer word op God se liefde en versorging. Volgens hierdie opvatting moet ons liewer bly by die geboorteverhale van Jesus, ’n gebeure wat klein kinders nogal interesseer. Dit sou egter neerkom op ’n verswyging van die kern van die evangelie: Nee, die liefde van die God van die Bybel bestaan juis daarin dat Hy sy Seun laat sterf het vir ons en ons kinders. 

Voorbidding? Ons hoor soms preke wat hierdie passasie wil gebruik om Christene tot voorbidding in ’n algemene sin op te roep. Soos aangedui, beweeg die passasie egter in ’n ander rigting. Die oproep gaan aan boodskappers op die mure van Jerusalem wat die pad moet dophou om te sien of die Joodse ballinge begin aankom, of op hulle hoede te wees vir nuwe vyande, of op die uitkyk wees vir die aantog van die menigtes van wie hoofstuk 60 praat. Die boodskappers moet God dus aan sy beloftes herinner – dat Jerusalem-Sion as die middelpunt van die wêreld vereer sal word. Maar veral dat die Here as die Groot Koning aanbid sal word.

Verder bestaan daar strominge in die Christendom wat besondere klem plaas op die herstel van die aardse Jerusalem en selfs die tempel – vergelyk die opvattings soos dit in die Chiliasme gekoester word. Maar dit kom ook onder die Jode voor – hier kan ons dink aan die goue menora (die sewearmige kandelaar) wat naby die Cardo in die ou Jerusalem opgerig is met die oog op die herstel van die tempel. Jerusalem is ook in die musiekwêreld as tema aangewend (bv Verdi se opera: Jerusalem (1847), en ander).

Vir Christene geld daar ten opsigte van ’n nuwe Jerusalem egter ’n ander, beter, nuwe werklikheid. Ons kan slegs bid vir die ontplooiing van God se koninkryk met as glanspunt daarvan die nuwe Jerusalem wat uit die hemel neerdaal om een heerlike stad met die aardse Jerusalem te vorm (Op 21:2-3). As ons bid dat die verlossing van die Here sal kom (Jes 62:11), dink ons veral aan die voorbidding waarvan Johannes praat (Op 22:12, 13, 17; 20-21, vgl I Kor 16:22c). 

Bibliografie

Beuken, W A M 1989. Jesaja deel III A POT; Blenkinsopp, J 2000. Isaiah 1-39; 2002. Isaiah 40-45; 2003. Isaiah 56-66. Anchor Bible; Childs, B S 2001. Isaiah. Westminster John Knox Press; Koole, J L 1995. Jesaja III COT. Kok; Melugin, R F & Sweeney, M A 1996. New Visions of Isaiah. Academic Press; Muilenburg, J 1980. The Book of Isaiah IB. Abingdon; O’Connell, R H 1994. Concentricity and Continuity. The literary structure of Isaiah. JSOT 188. Academic Press; Oswalt, J N 1998. The Book of Isaiah Chapters 40-66. NICOT. Eerdmans; Seitz, C R (ed.) 1988. Reading and Preaching the Book of Isaiah. Fortress Press; Watts, J D W 1987. Isaiah 34-66. Word Books; Westermann, C 1978. Isaiah 40-66. OTL. SCM.

PAGE  
1

